
Dis vir ons altyd AANGENAAM en ‘n VOORREG om mense by die gemeente te verwelkom. Ons  beskou mense wat by die gemeente aansluit nie net as lidmate nie, maar as GESKENKE van die HERE. Daarom voel ons besonders oor julle as mense , soos ook oor elkeen van hierdie kudde. 

Ons glo dat dit noodsaaklik is dat mens so ‘n stap soos vandag moet neem want die Woord sê : Neem daarom mekaar aan, soos Christus ons ook aangeneem het, tot heerlikheid van God. (Rom 15:7). Vandag sê ons vir julle : Ons neem julle aan en julle sê vir ons : Julle neem ons aan. Dit verheerlik God.

Graag wil ek net twee sake vir julle uitlig rakende ons verhoudings in die gemeente: 1) Dien die Here met heilige ontsag en in eerbied en met ywer uit jou eie vrye wil. Die leierskap van hierdie gemeente het gekies om geen druk op mense uit te oefen nie, en om eerder te lei deur  voorbeeld en deur te dien. Die gemeente maak ruimte vir groei en is ook ‘n platvorm vir jou bediening om te ontwikkel. Hoewel die leierskap jou sal help om te groei as jy raad nodig het, moet jy self jou innige groeipad met die Here loop. 

2)  Laat jou inbou in die gemeente soos ‘n lewende steen. Baie geestelike leiers doen subtiel die SONDE om ander mense in die kerk te MANIPULEER. Ek sien nêrens in die Bybel dat die Here sulke regte aan leiers gee nie. Christus het gekom om mense VRY te maak, en dan kom ons weer in die kerk en daar word kettings aangesit deur MANIPULASIE. Soiets wek in my die sterkste WEERSIN op, want mens sien hoe die vrymakende werk van Christus in die wiele gery word. Laat ek dit duidelik verklaar : Hier wil ons graag hê jy moet die Here VOLUIT en VRY-UIT dien. Maar daar is ook ‘n ander kant van dieselfde munt: Die Here lei ons  deur ‘n sekere program , deur sekere seisoene, en elkeen wat die hartklop van die Vader ken sal dit herken. Ons wil graag vra dat julle julleself hart en siel daarmee sal vereenselwig. Daar is ‘n groot verskil tussen die Here met jou vrye wil te dien en om jou eie ding te doen. Vir die laasgenoemde is hier nie ruimte nie. Hier is wel waardering en ruimte vir individualiteit, maar geen ruimte vir individualisme nie. Daarom werk ons in spanne: Daar is ‘n preek span, daar is ‘n kinderkerk span, daar is ‘n aanbiddings lofdans span, daar is ‘n vroue intersessie span, daar is ‘n manne biduur span, daar is ‘n lofsang en aanbiddingsspan. Dis informele spanne waaraan enigeen kan behoort en waarvan die leierskap ONGEFORSEERD is, en ons begeerte is dat Jesus werklik die Hoof van elke span sal wees, soos Hy dit van die gemeente is. Hoewel die spanne elk hul beste gee, is hulle doel geensins om hoë standaarde van VERMAAK of  KUNS of OPVOEDING te verskaf nie. Die doel is om in opregtheid en dankbaarheid die bedienings uit te leef wat God gegee het - tot Sy verheerliking. Voeg julleself daarom  asseblief by een of meer van hierdie spanne en verheerlik die Here en bedien die gemeente met julle gawes.

Tannie Lora Jenner

Chris en Marita Kriek

Harry en Nellie du Preez

Theuns Krog

Dawie Naude

Dis vir ons ‘n voorreg om Tannie Lora te verwelkom. Die Here het onlangs tannie Lora se man weggeneem, en hoewel daar baie hartseer was, was dit ‘n toonbeeld van die Here se vrede in daardie huis. Nou het die Here  vir haar ‘n nuwe familie gegee - ons. Tannie Lora het ‘n sagte stem en ‘n sagte kosbare hart. Neem haar asb op in julle harte en gebede, en vroue : Maak  asb vriendinne met haar.

Chris en Marita Kriek het nie bekendstelling nodig nie. Hulle kom ‘n lang pad saam met die gemeente. Was vir ‘n paar jaar in die Suid Kaap en ons is bly dat die Here hulle teruggebring het. Dis soos ou laaie wat mens ooptrek en weer ‘n keer deur die kosbare dinge kyk. Ons weet dat Chris en Marita opregte harte het, en hulle is al baie in die lewe gelouter. Welkom julle!

Ten opsigte van Harry en Nellie du Preez en hulle twee seuns : Marinus en Jimmy wil ek net die volgende sê. Hulle het so stil-stil hier ingekom so ‘n maand of wat gelede en baiekeer eenkant gestaan in die sonnetjie, maar toe ek en Neels soos twee prospekteerders hulle gaan besoek het, het ons ‘n goudrif oopgeboor! Watter kosbare mense het die Here vir ons gestuur! Harry is ‘n metallurgiese Ingenieur van Yskor en hulle het lank in Namibië gebly. Nellie is ‘n opvoedkundige sielkundige en ek sien sy het ‘n hart vir mense. Hulle loop ‘n lang pad met die Here en na ‘n  soektog het die Here hulle hier tuisgebring. Dankie Here!

Theuns Krog is ‘n jongman wat lank aan ons bekend is. Om die waarheid te sê het ek sy oupa baie jare gelede leer ken en ons was  lank saam ouderlinge in die Baptistekerk. Ek ken ook sy pa. Theuns het lankal terug al besluit om die Here te dien, is gedoop by die Baptiste en het reeds ‘n jaar lank opleiding ontvang en diens gedoen vir die Here. Theuns is ‘n stil  persoon en ‘n waardevolle vriend om te hê. Ek weet Theuns kan ‘n bydrae maak in ons gemeente. Welkom Theuns.

Dawie Naude! Wat sê mens van Dawie? Hy’s net ONS DAWIE. Hy’t net soos ‘n warrelwind hier ingekom en met sy ondeunde opregtheid ons harte gesteel. In baie opsigte is hy ‘n voorbeeld vir ons in sy ywer om die Here te behaag. Hy het reeds begin om ‘n groot rol te speel om die jeug saam te snoer waarvoor ons baie dankbaar is. Een ander besondere ding wil ek noem : Dawie is die eerste jongman/ jeuglid in hierdie gemeente se geskiedenis  wat hom by die mannebiduur geskaar het en dit getrou bywoon. Dawie - ons eer jou daarvoor.

